
SARRERA


Zure esku artean duzun liburu hau, irakurle hori, ordura arte ezagutzen ez zen gertaera bati buruzko artikulu txiki bat izaten hasi zen. Familia barreneko zirkuluetatik kanpo Errenterian ez zen ezagutzen Florentino Loidi Iturzaeta, 1936ko uztailaren 18an alkateordea, herria ebakuatu ondoren Bilbon irailean alkate izendatu zutela han osatu zuten herriko legezko udalean. Bi hilabete eta erdi baino ez zen egon karguan eta  zer esanik ez ezohiko egoeran, baina Errenterian horren berri ez zuten. Eta, horren jakitun zeudenak nahiago izan zuten, hainbat arrazoi zirela-eta, ahaztu.
2012ko irailean Errenteriako Udalak, aho batez, omendu nahi izan zuen Loidi partaide izan zen udalbatza hura. Udalbatza 1931ko hauteskundeetan hautatu zuten, baina 1936an  indarkeriaz  erorarazi zuten. Ekitaldi hartan izan nuen Angela Loidi Bizcarrrondo, Florentinoren alaba, ezagutzeko ohorea, bertan baitziren bera eta zinegotzi haien beste senide ugari. Egun hartan bertan kasuaz jabetu nintzen eta berak nire jakin-mina areagotu zidan. Geroago dokumentu bidez frogatu ahal izan nuen Florentinok, eta, batez ere, familiak artikulu bat osatzeko baino gehiago bazutela. 
Angelarekin 2013an zehar hainbat elkarrizketa izan nituen  eta bere aitaren  kontuak bata  bestearen atzetik aletu zizkidan, eta, batez ere, gerrak eztanda egin ondoren jasan zituen bizipenez mintzatu zen. Era berean, zenbait arrastok interesa eragin zuten eta horiek familia osoarekiko jakin-mina piztu zuten niregan. Amaz -Ana- hitz egin zidan. Udal maistra  izan zen eta Frankistek baztertu egin zuten Florentino Loidiren emaztea zelako. Familia zirkulutik eta XX. mendeko lehen herenaren “Errenteria osoa” hura osatzen zuten lagunengandik.
Aurrerago, solasaldiak eraman gintuen aitonaren -Bizcarrondo Maisu zaharra- eta haren lagun Cipiriano Fernández de Landa “Maisu txiki”ren  aldera. Angelak azken hau bere “aiton” gisa gogoratzen du. Jakin-beharrak garaiko prentsa eta udal dokumentazioa  aztertzera bultzatu ninduen. Bertan konprobatu eta zabaldu ahal izan nituen Angelak ematen zizkidan informazioak. Eta, horien ildotik Juan Bautista Olaciregui-ren pertsonaiarekin topatu nintzen. Bera izan zen  Errenterian bizitzen jarri zen familiako lehen kidea, gerra napoleonikoak amaitu ondorengo urteetan.
Orduan konturatu nintzen biografia batekin hasi eta hura familia baten Historia bihurtzen ari zela, ez zentzu patrilinealean, baizik eta esangura zabalago  batean, amengandik  hasita alabengana doanari jarraiki. Eta, kontua da haritik tiraka Juan Bautista Olaciregui nahiz Jose Vicente Loidi, Florentinoren aitona,  Ángelaren aitonak izan zirela.

Aitortu beharra daukat zorabioak apur hartu ninduela, hainbeste zabaltzearen poderioz, lanak ihes egitearen beldur nintzelako. Baina, Ángelarekin izandako elkarrizketek, bizitasunak, adoreak eta oroimen ezin hobeak bultzatu nindutenak aurrera jotzera. Horregatik, pentsatzen dut bera dela orrialde hauen  ni neu bezain autore. Olaciregui-Bizcarrondo-Loidi  familiaren Historiaren bidez Errenteriako ehun urtetik gorako  historiara hurbiltzeko aukera izan dut. Frantziako pentsamoldeen historialarien deituriko “la longue durée” -”iraupen luzea” delakoan murgiltzeko ahaleginetan, saiatu egin naiz bertako Historiaren ikuspegi orokorra eraikitzen familia horren ibileren bidez. Familia horretan alkateak, zinegotziak, maisu-maistrak eta apaizak izan ziren, eta, horregatik,  denboraldi luze horretan zehar. gure erresuma eta Errenteria astindu zituzten gertaeren oso ikuspegi zehatza izango zuten.

Horrez gain, azkar ohartu ahal izan nintzen familiak zuen beste ezaugarri berezi batez. Garrantzitsutzat jotzen zuten familiaren etxea, bere bilakaera fisikoa, kendu ondoren berreskuratzeko izan zuten borondatea eta transmisio era, eta, guztia esanda, batez ere, halabeharraren ondorioz izaten zen. Juan Bautista Olaciregui-ren etxea, gaur egungo Biteri eta Santxoenea kaleen artean zegoen, eta amek  alabei transmititu ohi  zieten, eta horrela iritsi zitzaien azken jabeei, hau da, Ángelari eta Jose Antonio anaia bizkia zenari. Etxe horren inguruan -egun zutik dirau, barrutik eta kanpotik berritua, Errenteriako erdialde historikoan- eratu zen familiaren historia. Etxeak berak, berrituta eta handituta, erakusten digu familiaren garapena, bilakaera, bere Historiaren eta Errenteriakoaren lekuko isil gisa.

Lan honen lehenengo  atala   hasierako uneei eskainita dago; Juan Bautista Olaciregui-ri, Errenterian bizitzen jarri zen familiaren lehenengo kideari. Uste sendoko liberala zenez, parte hartu zuen unerik  onenak pasatzen ari ez zen herriko bizitzan. Errenteriak hamarkadak zeramatzan gainbeheran, eta urte haietan unerik kaskarrenean zegoen. Herri-ondasunen desamortizazioak, absolutisten eta liberalen arteko borrokak eta lehen karlistada bero-beroa bizi izan zituen lehenengo udal karguetan. Garaiz aurretik hil zen, eta hain gazte hiltzea  familiaburuaren ezaugarri bihurtu zen. Andrea alargun utzi zuen eta oinordeko gazte ezkongai bat: Candelaria.

Bigarren atalean Candelaria eta senarra, José Miguel Bizcarrondo maixu zar, agertzen dira. Candelariaren senarra, José Miguel, kanpokoa zen eta  Errenteriara maisu gisa  etorri zen.  Ez zuen udal kargurik, baina herriko lehen hezkuntzako haurren ardura izateak nolabaiteko estatusa eman zion,  Candelariaren estatusak  sendotuta. José Miguel ez zen liberala, ezagutu ez zuen aitaginarreba, ordea, bai. Karlisten kausaren aldekoa izan zen, eta gerra berriak  eta politika- eta erlijio-enfrentamenduek   markatuko dute atal hau, ahaztu gabe urte horietan zehar Errenteria eraldatu zuten aldaketa ekonomikoak eta sozialak. Hori guztia gertatu zen ideologiari zegokionez familiak belaunaldi hartan  eman zuen erabateko norabide aldaketan, tradizionalisten aldera jo baitzuen. 

Berriro familiaburua, José Miguel Bizcarrondo, bat-batean, hil egin zen, 1900an, eta ordukoan ere garaia baino lehenago utzi zituen familiakoak. Candelaria alargun geratu zen, Ana Bizcarrondo umezurtz ezkongaia   lagun zuela, geroago familiaren etxearen oinordeko izango zena.  Horren aurretik atal txiki bat eskainiko diogu historia honetan aldian-aldian agertuko den pertsonai horietako bati. Ez ziren izaten familiaren odol berekoak, baina era natural batean txertatzen ziren familiaren gunean. Kasu hori Cipriano Fernández de Landa izan zen horietako bat, José Miguel Bizacarrondoren beste maisuaren laguntzaile eta lagun. Eta, urte batzuk geroago beste horrenbeste gertatu zen Gervasio Albisu apaizarekin.
Hurrengo atalak hartzen ditu Bizcarrondo maisuaren heriotzatik Florentinoren eta Anaren ezkontzara arteko urteak, hain zuzen mende berriaren aurreneko hamabi urteak. Atalean Errenterian eta Bizcarrondotarrei gertatu zitzaiena ez ezik, Florentino Errenteriara iritsi aurreko pertsonaiarengana ere  hurbilduko gara: familia, heziketa, harremanak... Behin Anarekin ezkonduta, bestelako familia gune bat osatu zen. Eskolako  maisu-maistren familia zenak beste buru bat ezagutuko du, Juan Bautista aitona bezain ekintzaile, edo areago. Florentinok jarduerak zabalduko zituen, ondarea, eta, hitzez-hitzezko esanguran, baita familia etxea bera ere, erabat berreraiki zuen eta. Berarekin XX. mendea bera ere iritsi zen familiarengana, izugarrizko hazkunde demografiko eta industrialeko herri batean bizi zen familia batengana. Garai hartako hazkundea etengabekoa zen, baina gorabeherak handiak ziren, eta saihestu ezin izan ziren aldaketa sozial eta kultural eta ohiturazkoak eragin zituen. Florentinoren eskutik familia guneak José Miguelen eta Ciprianoren tradizionalismo integrista  bertan behera utzi zuen abertzaletasunean murgiltzeko, XIX. mendetik  eta XX. mendera arteko igarotzearen ikur eta irudikapen mentala izan zena.
Florentino Loidik, azken finean Errenterian kanpotarra, prestigiozko industria garapenean oinarritu  zuen ekonomia. Ekintzaile zenez  eta herrian Ana Bizcarrondok zituen harremanen bidez, familiaren garrantzi ekonomikoa prestigioa sozial bilakatu zen. Horrela, bada, Errenteriako familiarik garrantzitsuenetako bat zen Errepublika iritsi zenean. Zinegotzi hautatu zuten lehenengo aldiz 1922an, nahiz eta bertan bizitzen 10 urte besterik ez eraman. Eta, berriro izendatu zuten alkateorde Errepublika iritsi zenean. Hogeita hamarreko hamarkada asalduzko urteak izan ziren arlo askotan,  arlo publikoan nahiz pribatuan. Borroka sozialak, krisi ekonomikoa, 1933an  izugarrizko uholdeak bata bestearen atzetik gertatu ziren, eta 1936ko uda ere iritsi zen, eta orduan Loiditarren bizitza burges lasaiak astindu ederra hartu zuen.
Loiditarrek, familiaburuaren eskutik, alderdi errepublikazalearen eta Euskadiko Jaurlaritzaren alde egin zuten. Horregatik garaituen patua konpartituko zuten. Errenteria utzi egin zuten eta ez ziren inoiz gehiago etorri. Lagun hurbilenetako batzuk hil egin zituztela ikusi zuten, eta beste batzuek bizkar eman zieten. Jabetzak galdu zituzten. Atzerrira joan behar izan zuten. Dena den, testuinguru gogor horretan, seme-alabek oinordetzan hartutako Florentinoren kemenak proba horri aurre egitera bultzatu zituen, nolabait, indartuta irteteko. Infernura benetan jaitsi ziren, baina berpiztea lortu zuten irmotasunari, lanari eta -zergatik ez-  ondo kokatuta zeuden aspaldiko adiskideei esker.  Ibilera eta abentura  ugari izan ondoren, gerra aurretik Errenteriako bizitza lasaian inoiz ere pentsatu ez zituenak,  1941eko amaieran Errenteriara itzultzea lortu zuen. Gaixorik zegoen, eta larri, eta, hala ere, borrokatzen  jarraitu zuen ondasunak berreskuratu eta familia estatus onean uzteko. Helburu hori ikustea lortu zuen, baina ez luzaroan: Izan ere, 1945ean bat-batean hil egin zen, eta handik denbora gutxira Ana, emaztea. Berriro ere tradizio zaharra bete egin zen, familiako emakumeak senarrak baino luzaroago bizi baitziren.

José Antonio eta Ángela Errenteriako familia etxe zaharra oinordetzan hartu zuten, baina inoiz gehiago ez ziren itzuli. Irunen eta Donostian jarri ziren bizitzen, hurrenez hurren. Dena den, inoiz ez zuten loturarik galdu herriarekin, bertan jaio eta etxea jabetzan edukitzen jarraitu baitzuten orain  gutxi arte. Etxe zaharra, Errenteriako erdialdearen bihotz-bihotzean kokatua, 100 urtetik gora izan zen inguruan zuen herriaren aldaketen lekuko bikoitza, hala nola bertan bizi izan zen familiaren une on eta txarrena, poztasunen eta tristurena.

Familia honen historiaren informazio iturriak lan hau idazteko  hasiera batean uste baino zabalagoak izan dira. Ángela Loidiren oroimena funtsezkoena izan da eta atal batzuetan ia-ia bakarra, batez ere azkenekoetan. Berak gordetako dokumentazio partikularra eta grafikoa euskarri gisa garrantzizko osagarria izan da dokumentatzeko.   

Halaber, prentsa eta artxiboko iturriak funtsezko datuak izan dira, batez ere hurrenkera honen arabera: Errenteriako Udal Artxibategia, familia osoari buruzko dokumentazio ugari  gordetzen baita, esaterako, Ana eta José Miguel Bizcarrondoren espedienteak, udal akten liburuak, bertan jasotzen da    Florentinok izan zuen jokaera zinegotzi gisa edo familiaren etxean egindako obren gaineko dokumentazioa. Euskadiko Artxibo Historikoa, han atzerrialdiko dokumentazioa gordetzen da, eta, batez ere, Florentino Bilbon Errenteriako  alkate izan zela frogatzen duen dokumentua. Salamancako Memoria Historikoaren Dokumentu Zentroak gordetzen du Florentinok jarritako helegitea   Ardura Politikoen Auzitegiak ezarri zion zigorraren aurka eta Nafarroako Artxibo Orokorra, non bertan gordetzen den Iruñeko Lurralde Auzitegiaren  dokumentazio zati bat eta, zehazki, Gipuzkoako  Ondasunak Konfiskatzeko Auzitegi Probintzialaren dokumentazioa. 

Azkenik, ez ditut ahaztu nahi liburua idazteko laguntza, aholkuak eta argibideak eman  dizkidaten guztiak.

Lehenik eta nabarmen, Ángela Loidi. Izan ere, berarengandik sortu zen lehenengo asmoa eta bere ekarpenik gabe ezin izango ziren orri hauek idatzi. Berarekin batera, Juan Navarro semea, konplize eta bitartekari, guk emandako hainbat hitzalditan eta emaitza honen guztiaren prozesuan partaide.

Era berean, Lourdes Loidi, José Antonioren alaba, gogoratu behar dut.  Aitak gerran zehar idatzi zuen egunkaria gorde eta transkribatu zuen. Berari esker  izebak gogoratutako zenbait gertaera  kontrastatu ahal izan ditut une hartan aitak idatzi zuenarekin.

Eskerrak eman nahi dizkiot Roberto Kerexetari, Euskadi Irargiko Dokumentu Ondarearen Zentrokoari, 1937an kargua utzi zuela adierazten duen  dokumentua emategatik eta Florentinoren izendapena Bilbon herriko alkate  gisa.

Leonor Garcíari, Errenteriako Artxibategiko teknikariari, artxibategiko dokumentazioa erraz aztertzeko aukera eman zidalako, askotan bertara joan gabe, eta, horrez gain, Memoria Historikoaren Dokumentu Zentroari egindako eskabidea Florentinoren Loidiren ardura politikoen espediente eskaera kudeatu zuelako.

Pedro Barroso lagunari, Gerra Zibilarekin, eta Gipuzkoan gerra osteko frankisten errepresioarekin zerikusi duen guztian  aditu eta erreferente denari, Florentinoren Loidiren ardura politikoen espedientea lokalizatzeko Nafarroako Artxiboko argibideak eta behar izan ziren bestelako batzuk eman baitzizkidan.

Eta, Juan Carlos Jiménez de Aberasturiri, urte luzetan Errenteriako artxibozaina izandakoari, lagun eta historia-aholkulari izanda, haren ekarpenek, aholkuek eta zuzenketek emaitza hau hobetu dutelako.
Eta, besterik gehitu gabe, irakurle hori gonbidatzen zaitut  emaitzak espero zenuena bete duen iriztera.
